
ПАКУПНІКІ СУТЫКНУЛІСЯ 
З ПРАБЛЕМАЙ 
КАНВЕРТАЦЫІ ВАЛЮТЫ

Эксперты прыватных агенц
тваў  нерухомасці  адзначаюць, 
што  да  апошняга  часу  пакуп
нікі  актыўна  выкарыстоўвалі 
не  вельмі  дарагія  банкаўскія 
крэдыты.  Прадаўцы  часам  на
ват бралі ў кошт аплаты і бела
рускія  рублі.  Сёння  гаспадары 
жылля  патрабуюць  разлічвац
ца  з  імі  выключна  замежнай 
валютай.  А  вось  па  гэтым  ас
пекце ў краіне ўзнікла прабле
ма.  Частковае  выйсце  з  такой 
сітуацыі  пакуль  яшчэ  ёсць. 
Напрыклад,  калі  кліенты  пра
даюць  свае  старыя  кватэры, 
каб  разлічыцца  з  будаўнічымі 
арганізацыямі,  дзе  яны  буду
юць  новае  больш  прасторнае 
жыллё. Тады кватэры прадаюц
ца часткова за валюту і рублі, а 
апошнія адразу выкарыстоўва
юцца.  Калі  прадаўцу  трэба  ат
рымаць  за  сваю  нерухомасць 
выключна  валюту,  тады  ажыц
цявіць  падобную  здзелку  буд
зе больш складана. 

Больш  за  тое,  апошнім  ча
сам  банкі  пачалі  прытармож
ваць  выдачу  і  буйных  рублё
вых  крэдытаў  на  набыццё 
нерухомасці. 

У  дадзенай  неадназначнай 
сітуацыі  вакол  валюты  асоб
ныя  кемлівыя  «прадпрымаль
нікі  ад  нерухомасці»  спра
буюць  выкарыстаць  гэтую 
праблему  на  сваю  карысць. 
Так, тыя пакупнікі, што маюць 

магчымасць  разлічыцца  за 
кватэру  за  наяўную  валюту  ў 
поўным  памеры,  патрабуюць 
ад прадаўцоў істотных зніжак. 
У  выпадках  разліку  за  жыллё 
выключна  ў  валюце  канчат
ковыя зніжкі могуць дасягаць 
нават 2–3 тысячы долараў. 

Гэта  бачна,  у  тым  ліку,  на 
прыкладзе  брэсцкага  рынку 
нерухомасці. 

“Наш эксперт адзначыў, 
што адносна якаснае і не 

вельмі дарагое жыллё 
ў Брэсце набываецца 

пакупнікамі на працягу 
аднаго-двух тыдняў”.

НАСЕЛЬНІЦТВА ЦІКАВІЦЬ 
АДНО КАНКРЭТНАЕ  
ПЫТАННЕ

Пакуль  у  Брэсце  кватэры 
купляюцца і прадаюцца амаль 

у  штатным  рэжыме,  заўважае  
адзін  з  кіраўнікоў  Рэспублі
канскага ўнітарнага прадпры
емства «Дзяржаўнае агенцтва 
нерухомасці г. Брэста».

Праўда,  ёсць  цяжкасці  ва 
ўзаемаразліках паміж кліента
мі. Сёння яны неяк яшчэ выра
шаюцца, аднак...

Калі  нейкая  крытычная 
сітуацыя  вакол  валюты  пачы
нае разгортвацца ў сталіцы, то 
з цягам часу з такімі жа праб
лемамі  сутыкнуцца  і  ў  рэгіё
нах.  Калі  грамадзяне  ўвогуле 
не  змогуць  набываць  валюту, 
а прадаўцы катэгарычна адмо
вяцца  прадаваць  нерухомас
ць за рублі, тады рынак пачне 
згортвацца і часова перастане 
дзейнічаць.

Відавочна,  што  насельніц
тва сёння надта цікавіць адно 
канкрэтнае  пытанне,  якое 
тычыцца  магчымых  цэнавых 
ваганняў  на  жыллёвую  неру
хомасць. 

АДКАТАНЫЯ
ПАЛЬЧЫКІ

“НЕЗАЎВАЖНАЯ”
СТРАТА

 
ЗІМОЎСКАГА
І СІВАКОВА

СТАР. 4

«БЕЛНАФТАХІМ» 
АДПІСАЎСЯ

Напярэдадні  чарговага 
павышэння  адпускных  цэн 
на  паліва,  якое  адбылося 
31  сакавіка,  установа  «За 
Аўто»  атрымала  адказ  «Бел
нафтахіма»  на  калектыўны 
зварот,  які  быў  накіраваны 
ў канцэрн, Саўмін і Адмініст
рацыю прэзідэнта.

У  звароце  ініцыятары 
прыводзілі  довады  аб  неа
бгрунтаванасці  павышэння 
цэн  на  паліва,  патрабавалі 
пазбавіць  «Белнафтахім» 
манапольнага права на рэгу
ляванне гэтых цэн, а таксама 
прасілі падаць калькуляцыю 
— схему фарміравання кан
чатковага кошту гаручага.

Паводле  слоў  Шаркова, 
ні  на  адно  з  пастаўленых  у 
звароце  пытанняў  канцэрн 
«Белнафтахім»  не  адказаў. 
На яго думку, адказ на зварот 
мае  «хутчэй,  апраўдальны 
характар»:  канцэрн  спраба
ваў растлумачыць, што фар
міраванне цэн адбываецца ў 
межах дзеючага заканадаўс
тва,  выпуск  нафтапрадуктаў 
для  насычэння  ўнутранага 
рынку не звязаны з атрыман
нем прыбытку, а канчатковы 
кошт  гаручага  залежыць  ад 
мноства фактараў.

БЕЛАПАН 

 ПАДЗЕЯ

СЛОНІМ  
БЕЗ САМАЙ  

ВЯЛІКАЙ СЯМ’І

СТАР. 7 

Заканчэнне  на  стар. 3

БЕЛАРУСКАЯ ГАЗЕТА

РЫНАК ЖЫЛЛЯ МОЖА 
ЧАСОВА «ЗАМАРОЗІЦЦА»

WWW.SVABODABY.NET

Канцэрн «Белнафтахім» ад-
казаў на калектыўны зварот 
аўтамабілістаў, які тычыўся 
фарміравання цэн на 
паліва, паведаміў БелаПАН 
дырэктар інфармацыйна-
асветніцкай установы «За 
Аўто» Арцём Шаркоў.

 Зараз прадаўцы жылля жадаюць выключна СКВ

Сітуацыя з курсам рубля ў адносінах да 
долара ўжо цяпер становіцца ледзь не 
вызначальнай пры набыцці-продажу 
нерухомасці. 

Каб аформіць падпіску “Тут і цяпер”, трэба адправіць смс са сваім адрасам 

на нумар 8 10 370 672 829 35 

Апытанне

УЛАДЗІМІР ГЛОД, ЖУРНАЛІСТ: 

“ШТАНГЕ ПАРА МЯНЯЦЬ”.
— Я не верыў у гэтую зборную і да 26 сакавіка, а пасля 26га 

тым больш не веру. Мне падаецца, трэба мець айчыннага трэне
ра альбо замежнага з вядомым імем, спецыяліста высокага кла
са, які мог бы, сапраўды, прывесці каманду да нейкіх поспехаў. 
Што тычыцца Штанге... Чалавек, па вялікім рахунку, нідзе сябе 
не  паказаў.  Пры  ім  будзе  нешта  сярэдненькае,  тое,  што  зараз 
маем.  Час  ад  часу  будзе  яскравая  перамога,  нечаканая,  як  у 
Францыі, а пасля годдва ніякага прагрэсу. Таму, мне падаецца, 
трэба знайсці трэнера ў Беларусі. Я не магу зразумець, чаму, на
прыклад, не звярнуцца да Ганчарэнкі: галоўны трэнер БАТЭ па
казаў, як ён можа рабіць. І, можа, камплектаваць каманду трэба 
інакш. Не так, як гэта робіцца цяпер, калі збіраецца з усяго свету 
па гульцу. 

БАГДАН АРЛОЎ, ЖУРНАЛІСТ, СТВАРАЛЬНІК САЙТА 
MATCH.BY: 

“ТРЭБА ВЕРЫЦЬ”.
—  Гэта  была  адна  з  самых  слабых  гульняў  нацыянальнай 

зборнай, якую я бачыў за сваё жыццё. Канечне, можна ў апраў
данне нашай каманды сказаць, што адсутнічалі сем чалавек ас
ноўнага складу. А наконт таго, ці веру я ў зборную... Безумоўна, 
трэба верыць. Таму што мы, паранейшаму, засталіся на другім 
месцы ў адборачнай групе. Наперадзе яшчэ шмат матчаў. Але, 
канечне,  ёсць  вялікія  пытанні.  У  гэтай  гульні  супраць  Албаніі 
наша  каманда  выглядала  абсалютна  ніяк.  Калі  меркаваць,  як 
кажуць,  па  гамбургскім  рахунку,  то  Бернд  Штанге,  які  ўзяў  у 
скарбонку  сабе  “скальп”  зборнай  Францыі  на  СтаддэФранс, 
мусіць несці, канечне, і адказнасць за паразу ў Тыране. Таксама 
ён мусіць несці адказнасць за нічыю з Люксембургам, якая мела 
месца мінулай восенню. То бок асноўная віна ляжыць на трэне
ры.  Калі  зборная  збіраецца  на  трэніровачныя  зборы  ў  Турцыі, 
то гуляе таварыскі матч за месяц да адказнай гульні, вядзецца 
нейкая падрыхтоўка, і пасля каманда выходзіць абсалютна без 
ніякага настрою, без куражу. Каманда Албаніі па ўзроўні не вы
шэйшая за беларускую, але выйграла яна менавіта за кошт эмо
цый і настрою на гульню. 

ПЯТРО КРЫШЧЫК, БЫЛЫ ПРАФЕСІЙНЫ БАСКЕТБАЛІСТ: 

“БЕЗ ДЗЯЦЕЙ НЕ БУДЗЕ НІЧОГА”.
— Я не веру не толькі пасля паразы ад албанцаў. Нават, калі 

б яны выйгралі ў Албаніі з лікам 5:0, я не веру. Я лічу, што з такімі 
метадамі, якімі яны развіваюць футбол, нічога не будзе. Метады, 
як і ўсюды, адміністрацыйныя. Школы дзіцячыя трэба разгортва
ць,  і  плаціць  дзіцячым  трэнерам.  І  не  толькі  ў  футболе,  дарэчы. 
Напрыклад,  выгналі  з  залы  аўтазавода  баскетбольную  школу 
толькі  таму,  што  старшынёй  федэрацыі  футбола  стаў  Нявыглас. 
15 гадоў працавала баскетбольная школа, пасля нехта піша ліст 
Нявыгласу,  і  гэтую  баскетбольную  школу  “выкідваюць”.  Добра, 
калі б на гэтым месцы стварылі нешта годнае. Дык не, развалілі 
залу, утварылі стайню. І так усюды — набудуюць, наробяць... Але 
пакуль не будзе дзяцей, не будзе нічога. А дзяцей не будзе, пакуль 
дарослым гэта будзе нецікава. І спадзявацца, што нейкі Штанге ці 

сярэдняя зорачка кшталту Глеба выцягнуць усю зборную... У бела
рускім футболе такіх “глебаў” павінна быць пяцьдзясят чалавек. 
Тады дзесяць захварэюць, дзесяць не змогуць прыехаць, дзесяць 
абсеруцца — няўдалы дзень выйдзе. А з астатніх дваццаці можна 
выбраць адзінаццаць, каб яны выйгралі і ў Албаніі, і ў Румыніі, і ў 
кагонебудзь яшчэ і выйшлі б у фінальную частку. 

АЛЕСЬ ЯЎДАХА, ПРАДПРЫМАЛЬНІК, ЗАЎЗЯТАР МІНСКАГА 
“ДЫНАМА”:

 “НАШЫХ ФУТБОЛЬНЫХ ФУНКЦЫЯНЕРАЎ НЕ ХВАЛЮЕ 
НАЦЫЯНАЛЬНЫ ФУТБОЛ”.

— Я даўно не веру ў нашу зборную. Пад цяперашнім кіраўніц
твам федэрацыі ніякіх спадзяванняў няма. І тое, што часам зда
раюцца лакальныя поспехі кшталту гульні з Францыяй, то гэта 
адбываецца  насуперак,  а  не  дзякуючы.  Галоўная  бяда  —  у  ад
сутнасці жадання ў федэрацыі паставіць працу сістэмна. Трэба 
развіваць нацыянальны футбол, пачынаючы з дзіцячага, разві
ваючы нацыянальны чэмпіянат, дзе вянцом будзе гульня збор
най. Усе кіруюцца нейкімі хвіліннымі патрэбамі, а пра карысць 
справы не думаюць наогул. 

МАРЫЯ, СТУДЭНТКА: 

“ІХ МЕСЦА — ПЕРШАЕ З КАНЦА”.
—  Я  вельмі  расхвалявалася,  калі  гэтая  зборная  абыграла 

французаў.  Толькі  ўявіла  іх  у  фінальнай  частцы,  у  Польшчы  ці 
Украіне, і стала сумна. Бо не месца гэтым сцягам на еўрапейскіх 
вялікіх святах — гэтыя сцягі для “Дажынак” і калгасных стадыё
наў.  Але  дзякуй  люксембуржцам  і  албанцам  —  яны  паставілі 
кропкі над “і”. Спадзяюся, што “чырвоназялёныя” гэтак жа “фее
рычна”, як у Тыране, згуляюць астатнія матчы і зоймуць першае 
месца з канца.

ШТАНГЕ ПРА ПАРАЗУ Ў ГУЛЬНІ З АЛБАНІЯЙ
Галоўны  трэнер  зборнай  Беларусі  паспрабаваў  растлума

чыць няўдалыя дзеянні сваіх падапечных у кваліфікацыйным 
матчы чэмпіянату Еўропы2012 з камандай Албаніі (0:1), які ад
быўся 26 сакавіка. 

«Засмучаны вынікам. Не атрымалася згуляць так, як плана
валі. Асабліва гэта тычыцца першага тайма. 

Тым не менш, нягледзячы на гэтае крыўднае паражэнне, у 
нас застаюцца шанцы пазмагацца за другое месца».

ПРЕССБОЛ 

 ДАРЭЧЫ

ЦІ МОЖНА БУДЗЕ НАБЫЦЬ ВАЛЮТУ БЕЗ ПРАБЛЕМ У 
АБМЕННІКАХ ХУТКІМ ЧАСАМ?

Свае  адказы  («ТАК»  цi  «НЕ»)  дасылайце  з  дапамогай  СМС 
на нумар 8 10 370 672 829 35 (кошт СМС  130 рублеў). Вынiкi 
апытання мы падвядзем у наступным нумары.

 У НАСТУПНЫМ НУМАРЫ 

ЦІ ВЕРЫЦЕ ВЫ Ў НАШУ ЗБОРНУЮ  
ПА ФУТБОЛЕ ПАСЛЯ 26 САКАВІКА?

Як аказалася, любіць футбол – мала

Тут  спецыялісты  адмаўля
юцца  нешта  прагназаваць. 
На  іх  погляд,  усё  залежыць  ад 
агульнай эканамічнай сітуацыі 
ў краіне. Калі з валютай будуць 
перабоі  і  ўзнікне  нейкі  шэры 
курс,  тады  кошт  кватэр  у  бе
ларускіх  рублях  аўтаматычна 
павялічыцца.  Аднак,  калі  па 
завышаным  кошце  ў  рублях 
кватэры набывацца не будуць, 
то  жыллёвая  нерухомасць  у 
валюце можа нават патаннець. 
Што называецца, час пакажа.

ЯКАСНЫЯ І ЛІКВІДНЫЯ 
КВАТЭРЫ НА РЫНКУ НЕ 
ЗАТРЫМЛІВАЮЦЦА

Калі танныя хадавыя кватэ
ры ў сталіцы скупляліся кліен
тамі  яшчэ  летась  у  снежні,  то 
ў абласных цэнтрах падобная 
актывізацыя  пакупнікоў  на
зіраецца толькі цяпер.

Паводле інфармацыі наша
га  эксперта,  цяпер  на  другас
ным  рынку  кватэр  у  горадзе 
над Бугам дастаткова і прадаў
цоў,  і  пакупнікоў  жылля.  Існу
ючы  попыт  амаль  цалкам  за

давальняецца — былі б толькі 
жывыя  грошы.  Сёння  нават 
хапае  і  зусім  таннага  жылля. 
Праўда,  за  мінімальны  кошт 
прапаноўваюцца  маленькія 
кватэры.

Напрыклад,  аднапакаёвыя 
кватэрымаласямейкі  з  кух
няй  плошчай  каля  45  кв.м  і 
жылым  пакойчыкам  у  межах 
10–12  «квадратаў»  прапаноў
ваюцца  на  продаж  за  24–25 
тысяч  долараў.  Існуюць  ква
тэры ў старых дамах агульнай 
плошчай да 34 кв.м, без балко
наў. Яны каштуюць да 28 тысяч 
долараў.  Сярэдні  кошт  адна
пакаёвак  стандартнага  класа 
вагаецца ў межах 30–32 тысяч 
долараў.  Больш  якасныя  ад
напакаёўкі новай планіроўкі з 
агульнай плошчай 47 кв.м вы
стаўляюцца на продаж ужо за 
43–45 тысяч долараў. 

Ёсць  на  рынку  зусім  ма
ленькія двухпакаёвыя кватэры 
агульнай  плошчай  36  «квад

ратаў».  Такія  кватэры  на  пер
шым  ці  на  апошнім  паверхах 
прапаноўваюцца за 31 тысячу. 
Такое  ж  па  якасці,  але  больш 
прасторнае  жыллё  ў  старых 
дамах каштуе ўжо да 35 тысяч 
долараў.  Стандартныя  двухпа
каёвыя  кватэры  ў  “панэльках” 
цягнуць ужо да 40 тысяч дола

раў, а жыллё новай планіроўкі 
можа каштаваць і 50 тысяч «зя
лёных». Існуюць у Брэсце і сап
раўды  вялікія  двухпакаёўкі  ў 
“маладых” дамах. Такое жыллё 
агульнай  плошчай  да  70  кв.м 
гаспадары спрабуюць прадаць 

за 54–55 тысяч долараў.
Трох  і  чатырохпакаёвыя 

«хрушчоўкі»  ў  старых  дамах 
трымаюцца  амаль  у  адноль
кавым  цэнавым  дыяпазоне. 
Напрыклад,  сёння  ў  агенцтва 
ёсць  чатырохпакаёвая  кватэ
ра  плошчай  58  кв.м;  яе  спра
буюць  прадаць  за  37  тысяч 
долараў.  Сярэдні  кошт  «сла
бенькіх»  шматпакаёвых  ква
тэр  вагаецца  ў  межах  42—45 
тысяч  долараў.  Больш  новыя 
і  крыху  лепшыя  трохпакаё
выя  кватэры  маюць  сярэдні 
цэннік  у  межах  50—55  тысяч 
долараў.  Сапраўды  якаснае  і 
прасторнае жыллё можа каш
таваць  80—100  тысяч  дола
раў, аднак попыт на яго сёння 
нулявы.

Наш эксперт адзначыў, што 
адносна  якаснае  і  не  вельмі 
дарагое жыллё ў Брэсце набы
ваецца  пакупнікамі  на  праця
гу аднагодвух тыдняў. 

УЛАДЗІМІР КОЎШ

РЫНАК ЖЫЛЛЯ МОЖА 
ЧАСОВА «ЗАМАРОЗІЦЦА»

Заканчэнне.   
Пачатак  на  стар. 1

Сітуацыя з тэмпамі жыллёвага будаўніц-
тва ў беларускай сталіцы наблізілася 
да маскоўскай, — заявіў кіраўнік 
Мінгарвыканкама Мікалай Ладуцька на 
нядаўняй сустрэчы з журналістамі.

За мінулы год у Маскве было ўведзена ў 
строй 1 млн 400 тыс. кв.м жылля, у Мінску 
— 1 млн 150 тыс. На гэты год запланавана: 
у Маскве — 1 млн 700 тыс., у Мінску — 1 
млн 200 тыс. Лічбы, прама скажам, не па
раўнальныя ў маштабах памераў гарадоў.

— Каб не павялічваць шчыльнасць на
сельніцтва,  Мінску  неабходна  выходзіць 
за  межы  кальцавой  дарогі,  —  распавёў 
Мікалай Ладуцька. — І гаворка тут ідзе не 
толькі пра гарадыспадарожнікі, але і пра 
асваенне  сельскагаспадарчых  тэрыто
рый вакол сталіцы, не занятых у севааба
роце. Гэта дазволіць не толькі забяспечы
ць людзей жыллём, але і захаваць знешні 
выгляд сталіцы.

Напрыклад, палігон Мінабароны ў раё
не Калодзішчаў (1,5 тыс га) стане першай 
тэрыторыяй для такога асваення на пра
цягу дзесяцігоддзя. На гэтай зямлі можна 
размясціць  56  млн  кв.м  жылля  для  150 
тыс. чалавек.

ПЛЮС 17 000 ЖЫХАРОЎ
За апошні год у сталіцу ўехала для пра

жывання 40 тыс. чалавек, выбыла з гора
да прыкладна 23 тыс., такім чынам, Мінск 
прырос на 17 тыс. чалавек, зазначыў мэр 
горада, акрэсліваючы сітуацыю з павелі

чэннем колькасці жыхароў і праблемамі, 
што з гэтага вынікаюць, — цяжкім транс

партным становішчам і не
дахопам жыллля.

Пытанне  загружанас
ці  аўтадарог  і  недахопу 
парковачных  месцаў  так
сама  плануецца  актыўна 
вырашаць.  Прынятая  ў 
мінулым  годзе  праграма 
па  будаўніцтве  да  2020 
года 400 тыс. парковачных 
месцаў  выконваецца,  але 
колькасць праблем пакуль 
не  памяншаецца.  Так,  зза 
празмернай  загружанасці 
дарог Мінску ўжо неабход

на  пабудаваць  дзве  падстанцыі  хуткай 
медыцынскай дапамогі.

—  У  нас  не  існуе  праблемы  пробак, 
але  затрымка  руху  ў  ранішні  і  вечаро
вы  час,  калі  мінчане  едуць  на  работу  і 
дамоў,  мае  месца,  —  заўважыў  кіраўнік 
Мінгарвыканкама.  —  У  чаканні  змен  на 
мытні людзі купляюць шмат аўтамабіляў: 
супрацоўнікі  ДАІ,  здаралася,  рэгістра
валі па 800 аўто ў дзень, і гэта значна да
бавіла  машын  у  Мінск,  што  яшчэ  больш 
ускладніць рух.

ІРЫНА СІНІЦА

НАВОШТА МІНСКУ ДАГАНЯЦЬ 
І ПЕРАГАНЯЦЬ МАСКВУ?

“У выпадках разліку 
за жыллё выключна ў 
валюце канчатковыя 

зніжкі могуць дасягаць 
нават 2–3 тысяч 

долараў”.

 “У чаканні змен на мытні людзі 
купляюць шмат аўтамабіляў: 
супрацоўнікі ДАІ, здаралася, 

рэгістравалі па 800 аўто ў дзень”.

У  мінскай  ратушы  прымаюць  рашэн-
ні  не  толькі  па  сталіцы

Напрыканцы мінулага года 
Аляксандр Лукашэнка раздаў 
шмат абяцанняў. І адно з іх — 
разабрацца з незалежнымі СМІ — 
ён выконвае.

ІЗНОЎ КРЫМІНАЛЬНАЯ СПРАВА  
ЗА АБРАЗУ

У  панядзелак  вядомага  журналіста  Ан
дрэя  Пачобута  выклікалі  ў  пракуратуру 
і  паведамілі,  што  супраць  яго  ўзбуджана 
крымінальная справа — нашаму калегу інк
рымінуецца абраза Аляксандра Лукашэнкі.

Ініцыятарам  гэтай  справы  выступі
ла  гарадзенскае  ўпраўленне  Камітэта 
дзяржаўнай бяспекі. Як тут не прыгадаць, 
што пасля так званых прэзідэнцкіх выба
раў  2001  года  аналагічнае  абвінавачан
не  было  прад’яўлена  двум  журналістам 
з  Гародні  —  Міколе  Маркевічу  і  Паўлу 
Мажэйку. У выніку іх прыгаварылі да пап
раўчых работ...

Андрэй  Пачобут  у  беларускай  жур
налістыцы асоба знакавая. Зараз ён пра
цуе на польскую “Газэту Выборчу”, а так
сама  вядзе  блог,  дзе  распавядае  розныя 
цікавосткі.  Напрыклад,  пра  допыт  у  КДБ, 
дзе  журналіста  спрабавалі  запалохаць  і 
нават ужывалі да яго фізічную сілу.

Той  аповед,  мусіць,  так  раззлаваў 
чэкістаў,  што  яны  спачатку  дамагліся, 
каб  Пачобута  засудзілі  на  15  сутак.  Ця
пер  справа  “пахне”  для  Андрэя  значна 
больш  працяглым  тэрмінам.  Доказамі 
па  справе  з’яўляюцца  ажно  10  артыку

лаў  Пачобута,  у  якіх  ён,  на  думку  КДБ  і 
пракуратуры,  пакрыўдзіў  кіраўніка  Бе
ларусі.

НЯМЕЦКІЯ ЖУРНАЛІСТЫ,  
HANDE HOCH!

Яшчэ  адна  дзікунская  гісторыя  зда
рылася  ў  сярэдзіне  мінулага  тыдня  — 
гомельскія  памежнікі  затрымалі  двух 
нямецкіх  журналістаў.  Карэспандэнты 
Deutschlandradio  накіроўваліся  ў  Кама
рын, каб падрыхтаваць рэпартаж да ўгод
каў  катастрофы  на  Чарнобыльскай  АЭС. 
Але пільныя ахоўнікі мяжы сарвалі гэтыя 
планы.

Журналістаў  пратрымалі  ў  пастарун
ку каля 9 гадзін. Падчас допытаў іх нават 
прымусілі распрануцца: маўляў, каб пера
канацца,  што  пад  вопраткай  не  схавана 
зброя для чарговай “спробы перавароту 
ў Беларусі”.

—  Гэта  пераходзіць  усе  межы,  —  ка
ментуе  інцыдэнт  кіраўнік  маскоўскага 
карпункта Deutschlandradio Роберт Бааг. 
—  Я  памежнікам  адкрыта  сказаў  пра  зд
зек.

А  тым  часам  Вышэйшы  гаспадарчы 
суд  заняў  бок  Міністэрства  інфармацыі 
ў спрэчцы з “Аўтарадыё”, вяшчанне яко
га  было  прымусова  спынена  паводле 
абвінавачання  ў  распаўсюджванні  экс
трэмісцкіх заклікаў. Абгрунтаванне смеху 
вартае:  17  снежня  2010  года  ў  выступе 
кандыдата ў прэзідэнты Андрэя Санніка
ва прагучала, што лёс краіны вырашаец
ца не на кухнях, а на плошчы.

Цікава,  што  10  сакавіка  той  самы 
суд  прызнаў  дзеянні  Мінінфармацыі 
незаконнымі.  “Аўтарадыё”  пачало 

рыхтавацца да аднаўлення вяшчання, 
але...  Улады  перакруцілі  ўсё  на  свой 
капыл,  і  новы  склад  суда  заняў  суп
рацьлеглую  пазіцыю,  падтрымаўшы 
сумна  вядомага  міністра  Алега  Пра
ляскоўскага.

ПАПЯРЭДЖАННЕ МІНІНФАРМА 
ВЫГЛЯДАЕ ПРОСТА ДРОБЯЗЗЮ

На гэтым тле рашэнне па справе газе
ты  “Народная  воля”  выглядае  ну  проста 
дробяззю.  Суд  пакінуў  сапраўдным  па
пярэджанне, якое Мінінфармацыі вынес
ла гэтаму выданню. Але і тут ёсць цікавы 
момант.  Фармальнай  падставай  для  па
пярэджання  сталася  тое,  што  “Народная 
воля”  згадала  на  сваіх  старонках  “Мала
ды  фронт”,  які  з’яўляецца  незарэгістра
ванай  арганізацыяй.  Калі  ж  прадстаўнікі 
газеты  прынеслі  ў  суд  стос  дзяржаўных 
выданняў, якія таксама прыгадвалі “МФ”, 
прадстаўніца  Мінінфарма  на  пытанне, 
чаму яе ўстанова не папярэдзіла за гэта, 
напрыклад,  “Советскую  Белоруссию”, 
знайшла цудоўны аргумент: “Правілы да
рожнага руху таксама парушаюць многія, 
але да адказнасці прыцягваюцца адзінкі”.

Нарэшце,  у  Магілеве  пад  адміністра
цыйны  арышт  трапілі  журналісты  Алесь 
Асіпцоў і Уладзімір Лапцэвіч. Фармальнае 
абвінавачанне зноў жа выглядае як здзек 
— дробнае хуліганства.

Гэта  хроніка  (няпоўная)  толькі  аднаго 
тыдня. З яе вынікае, што ўлады імкнуцца 
любымі  захадамі  прымусіць  незалежных 
журналістаў схіліць галовы перад “сонца
падобнай  уладай”.  Грамадства  да  гэтага 
працэсу збольшага ставіцца абыякава.

ВАЛЯНЦІН СЫЧ

Былы кіраўнік 
Нацыянальнай 
дзяржаўнай 
тэлерадыёкампаніі 
нават выклаў адпаведны 
фотарэпартаж на 
сваёй старонцы ў 
“Фэйсбуку”. Праўда, без 
каментарыяў.

Мяркуючы  па  фотаздым
ках,  адбіткі  пальцаў  у  Аляк
садра  Зімоўскага  ўзялі  прама 
ў кватэры. Дарэчы, “новы сер
віс”  беларускіх  праваахоўных 
органаў здымаць адбіткі паль

цаў на даму набывае папуляр
насць.  Прынамсі,  такіх  гісто
рый  расказваюць  усё  больш  і 
больш.

Днямі  адкаталі  пальчыкі 
і  ў  былога  міністра  спорта  і 
турызма  Беларусі  Юрыя  Сі
вакова,  якога  падазраюць  у 
датычнасці  да  спраў  аб  гуч
ных  знікненнях.  Наколькі 
нам  вядома,  пальчыкі  ў  ге
нерала  адкатвалі  на  кафед
ры  крыміналістыкі  Акадэмііі 
Міністэрства  ўнутраных 
спраў,  дзе  той  апошнім  ча
сам выкладае.

АНАТОЛЬ ЯГОРАЎ
Фота са старонкі 

А.Зімоўскага ў facebook

ПА НЕЗАЛЕЖНАЙ ЖУРНАЛІСТЫЦЫ 
З УСІХ СТВАЛОЎ ПЛІ!!!

ЗІМОЎСКАМУ І СІВАКОВУ АДКАТАЛІ ПАЛЬЧЫКІ 

Два смяротныя прысу-
ды ў нашай краіне былі 
прыведзены ў выкананне 
роўна год назад.

Увогуле  ў  мінулым  годзе 
ў  Беларусі  тры  чалавекі  былі 
асуджаны  на  смяротнае  па
каранне  за  ўзброенае  раба
ванне,  наўмыснае  забойства, 
узброены напад і выкраданне 
малалетніх. 

Сёння Беларусь з’яўляецца 
адзінай  краінай  у  Еўропе,  дзе 
выконваюць  смяротныя  пры
суды.  Ці  ёсць  шанцы  на  тое, 
што ў Беларусі іх адменяць?

Пра  гэта  інтэрнэтвыдан
не  “Тут  і  цяпер”  запыталася  ў 
юрыста  незарэгістраванага 
праваабарончага цэнтра “Вяс
на” Валянціна Стэфановіча.

—  Беларусь  не  толькі  ў 
Еўропе,  але  і  на  тэрыторыі 
былога  Савецкага  Саюза  за
стаецца  адзінай  краінай,  дзе 
выконваюцца  смяротныя 
прысуды,  паколькі  Узбекістан 
параўнальна нядаўна адмяніў 
смяротнае  пакаранне,  —  заў
важае Валянцін Стэфановіч. — 
І мне цяжка адказаць, чаму так 
адбываецца.  Калі  фармальна 
падыходзіць  да  гэтага  пытан
ня,  то  Беларусь  не  брала  на 
сябе  абавязацельстваў  па  ад
мене  смяротнага  пакарання. 
Тыя  міжнародныя  дамовы,  у 
якіх  удзельнічае  наша  краіна, 
не  патрабуюць  адмены  смя
ротнага пакарання. І Беларусь 
не ўваходзіць у Савет Еўропы, 
дзе  адно  з  патрабаваняў  да 
яго  членаў  —  якраз  адмена 
альбо  мараторый  на  смярот
нае пакаранне.

— Але, увёўшы марато-
рый на смяротнае пакаран-
не, Беларусь можа вярнуць 
статус спецыяльна запро-
шанага ў ПАСЭ.

—  Гэты  статус  сам  па  сабе 
не  абавязвае  краіну  ўводзіць 

нейкі  мараторый  і  ад
павядаць тым крытэры
ям,  што  выстаўляюцца 
Саветам  Еўропы.  І  на
ват ніхто не змушае Бе
ларусь  ратыфікоўваць 
Еўрапейскую  канвен
цыю  аб  правах  чалаве
ка і прызнаваць кампе
тэнцыю  Еўрапейскага 
суда  ў  Страсбургу,  што 
таксама абавязкова для 
членаў  Савета  Еўропы. 
Але  калі  разглядалася 
пытанне  аб  вяртанні 
статусу  спецыяльна 
запрошанага,  які  Бела
русь некалі мела, то Са
вет  Еўропы  вырашыў, 
што адным з такіх кры
тэрыяў  магло  б  быць 
увядзенне  мараторыя 
на  смяротнае  пакаран
не.

— У мінулым годзе 
здавалася, што зга-
даны мараторый — справа 
бліжэйшага часу.

— Да 19 снежня, назіраючы 
так  званую  лібералізацыю,  я, 
шчыра  кажучы,  таксама  ду
маў,  што  мараторый  на  смя
ротнае  пакаранне  восьвось 
увядуць.  І  нават  прадстаўнікі 
ўлады пачыналі пра гэта гава
рыць,  абмяркоўваць  тое,  што 
Беларусь падышла да адмены 
смяротных  прысудаў,  паколь
кі  іх  колькасць  паменшылася 
пасля  1999  года.  Але  пасля 
19  снежня  я,  напрыклад,  ужо 
не  чуў  ніякіх  разваг  на  гэтую 
тэму. І, на маю думку, у бліжэй
шы  час  мараторый  аб’яўлены 
не  будзе.  Адзін  з  пасылаў  бе
ларускіх  улад  на  гэты  конт  — 
нібыта гэтая мера не папуляр

ная  ў  беларускім  грамадстве. 
Калі  б  і  ў  іншых  краінах  пры
трымліваліся  такой  логікі,  то 
смяротнае пакаранне ўвогуле 
нідзе  б  не  адмянялася.  Бо  на 
момант  яго  адмены  грамадс
кая  думка  ў  Еўропе  збольша
га  падтрымлівала  захаванне 
інстытута  смяротнага  пака
рання. Так было і ў Вялікабры
таніі,  і  ў  Францыі,  і  ў  іншых 
краінах.  Але  там  улады  бралі 
на  сябе  адказнасць  за  гэтае 
пытанне.

— Яшчэ нашы чыноўнікі 
кажуць, што наяўнасць смя-
ротнага пакарання спра-
цоўвае як стрымліваючы 
фактар для росту злачын-
насці…

— На мой погляд, гэты аргу
мент не спрацоўвае, бо вельмі 
шмат  канкрэтных  прыкладаў, 
калі,  наадварот,  нават  цяжкіх 
злачынстваў  супраць  асобы 
станавілася  менш  пасля  ад
мены  смяротнага  пакарання. 
У  прыватнасці,  такія  працэсы 
адзначаліся  ў  Канадзе  і  Літве. 
А  доказаў  таго,  што  менаві
та  пасля  адмены  смяротнага 
пакарання  колькасць  забойс
тваў  вырасла,  няма.  Злачын
насць засталася прыкладна на 
тым жа самым узроўні — пра 

гэта  сведчаць  даследа
ванні, што праводзіліся 
амаль  ва  ўсіх  краінах, 
дзе адмянілі смяротнае 
пакаранне.

“МЫ СУПРАЦЬ!”
Петыцыю  супраць 

смяротнага  пакарання 
ў  Беларусі,  якая  раз
мешчана  на  сайце  не
зарэгістраванага  пра
ваабарончага  цэнтра 
“Вясна”,  падпісалі  ўжо 
больш  за  дзве  тысячы 
чалавек.

“Мы  лічым,  што 
жыццё  з’яўляецца 
найвышэйшай  каштоў
насцю,  натуральным 
і  неад’емным  правам 
чалавека,  —  напісана 
ў  тэксце  петыцыі.  — 
Смяротнае  пакаранне 
мы  расцэньваем  як 
парушэнне  права  на 

жыццё,  гарантаванае  Кансты
туцыяй  Рэспублікі  Беларусь 
і  міжнароднымі  дамовамі  ў 
галіне  правоў  чалавека.  Мы 
цвёрда  перакананы:  нішто  не 
можа  апраўдаць  наўмыснае  і 
бязлітаснае пазбаўленне чала
века жыцця ад імя дзяржавы.

Смяротнае  пакаранне  мае 
незваротны  характар.  Паз
баўленне  жыцця  не  толькі 
не  выправіць  здзейсненага 
злачынцам і не адновіць спра
вядлівасць,  але  і  не  зможа 
прывесці яго да пакаяння, ус
ведамлення сваёй віны”.

ЦІ ВЕДАЕЦЕ ВЫ, ШТО…
…калі ставіцца пытанне аб 

адмене  смяротнага  пакаран
ня  альбо  мараторыі,  то  няма 
неабходнасці  ўносіць  адпа
ведныя змены ў Канстытуцыю 
Рэспублікі  Беларусь.  Трэба 
толькі,  каб  дэпутаты  ўнеслі 
змены ў Крымінальны кодэкс. 
А  мараторый  на  смяротнае 
пакаранне можа ўвесці прэзі
дэнт сваім указам. У такім вы
падку  смяротная  кара  заста
ецца ў заканадаўстве як мера 
пакарання, але не выкарытос
тоўваецца на практыцы;

…смяротнае пакаранне не 
ўжываецца  да  непаўналетніх, 
жанчын  і  мужчын,  якія  дасяг
нулі 65гадовага ўзросту.

МАРЫНА МІТ

АДСЕКЧЫ ГАЛАВУ ЦІ ПАСАДЗІЦЬ НА ЭЛЕКТРЫЧНАЕ 
КРЭСЛА?

Паводле  штогадовай  справаздачы  “Смяротныя  прысуды  і 
пакаранні”,  якую  надрукавала  праваабарончая  арганізацыя 
“Міжнародная  амністыя”,  у  2010  годзе  ўжываліся  наступныя 
віды  смяротнага  пакарання:  абезгалоўліванне  (Саудаўская 
Аравія),  электрычнае  крэсла  (ЗША),  павешанне  (Бангладэш, 
Батсвана,  Егіпет,  Іран,  Ірак,  Японія,  Малайзія,  КНДР,  Сінгапур, 
Судан, Сірыя), смяротная ін'екцыя (Кітай, ЗША), расстрэл (Бах
рэйн,  Беларусь,  Кітай,  Экватарыяльная  Гвінея,  КНДР,  Самалі, 
Тайвань, ЗША, В’етнам, Емен).

Летась больш за ўсё смяротных прысудаў было прыведзе
на ў выкананне ў Іране (252), КНДР (60), ЗША (46), Саудаўскай 
Аравіі (27), Лівіі (18), Сірыі (17) і Самалі (8).

 ШТРЫХ ДА ТЭМЫ

КАЛІ Ў БЕЛАРУСІ АДМЕНЯЦЬ  
СМЯРОТНАЕ ПАКАРАННЕ?

Гільяціну ў нас не скарыс-
тоўваюць,  але  так  і  засталі-
ся ў сярэднявеччы

“БІЦЦА ЗА ПРАЎДУ —  
І ВЫЖЫЦЬ”

28  сакавіка  ў  мінскім  клу
бе “Графіці” адбыўся першы з 
двух  запланаваных  “аўтарскіх 
вечароў  Лявона  Вольскага”. 
Менавіта  “Лявона  Вольскага”, 
а  не  гурта  “Крамбамбуля”,  з 
якім цяпер выступае музыка. У 
чым розніца?

На пачатку сакавіка Байнэт 
скаланула  копія  "Спіса  дзея
чаў мастацтва і творчых калек
тываў".  Паведамлялася,  што 
нібыта  ўсе,  хто  пералічаны  ў 
гэтым “дакуменце” без выхад
ных даных і подпісаў, павінны 
быць  аддадзены  анафеме  з 
боку ўлад. Беларускую музыку 
ў  спісе  прадстаўляюць  гурты 
"Ляпіс  Трубяцкой",  "Палац", 
"Крама",  "N.R.M.",  "НейраДзю
бель",  "Крамбамбуля",  “Naka”  і 
Зміцер Вайцюшкевіч. Самі ўла
ды  адмаўляюць  сваю  датыч
насць  да  якіхкольвек  спісаў, 
аднак практыка паказвае, што 
яны ёсць і дзейнічаюць.

Напаўпадпольны  канцэрт 
“Крамбамбулі”  пад  шыльдай 
“Лявон  Вольскі”  перад  паўсо
тняй  гледачоў  адбыўся  ў  той 
час,  як  канцэрты  рокгуртоў 
адмяняюць у Беларусі адзін за 
адным.  Быццам,  пакуль  няма 
праблем  з  такімі  ж  самымі 
“сольнымі”  канцэртамі  спева
ка ў рэгіёнах.

“Можа, рэч у тым, што ў спі
се фігуруюць “N.R.M.”  і  “Крам
бамбуля”, а непасрэдна майго 
імя  няма,  —  дзяліўся  з  публі
кай  Вольскі.  —  Гэта  цалкам 
магчыма,  калі  ведаеш  звычку 

гэтых людзей рабіць усё адпа
ведна паперцы зверху”.

Заснавальнік  “N.R.M.”  і 
“Крамбамбулі”  яшчэ  не  раз 
згадваў падчас выступу чорны 
спіс,  выказваючы  непадроб
нае  здзіўленне,  што  канцэрт 
усё ж адбываецца. Літаральна 
дзесяццю днямі раней выступ
ленне  “Крамбамбулі”  ў  крыху 
большай  аўдыторыі  сталіч
нага  рэстарана  “Госці”  было 
адменена  “з  прычыны  хваро
бы  вакаліста”.  Калі  ж  Вольскі 
ў  дзень  выступу  заявіўся  да 
кіраўніцтва  ўстановы  разам  з 
прыхільнікамі  ды  запытаўся: 
“Я  не  хворы.  Чаму  адменены 
канцэрт?”,  у  дырэктаркі  про
ста мову заняло.

“І НЕ БОЙЦЕСЯ  
ПРЫХОДЗІЦЬ  
НА КАНЦЭРТЫ”

Сярод  сяброў  Вольскага  і 
К. на канцэрце ў “Графіці” быў 
і  задуменны  Яўген  Калмыкоў 
— прадзюсар самага папуляр
нага ў Расіі беларускага гурта 
“Ляпіса  Трубяцкога”.  Некаль
кімі гадзінамі раней ён абвяс
ціў,  што  ўсе  канцэрты  “Ляпі
саў” у Беларусі адменены. 

“Калі  ідэолагі  і  работнікі 
культуры,  афіцыйныя  асобы 
лічаць, што "Ляпіс Трубяцкой", 
N.R.M., "Нейра Дзюбель", Naka, 
Вайцюшкевіч  не  вартыя  вы
сокага  звання  рокмузыкі,  то 
няхай яны па метадзе "Фабры
кі  зорак"  набяруць  з  ліку  БР
СМактывістаў  самадзейных 

талентаў, апрануць іх у скура
ныя  ўборы  на  ўзор  галоўнага 
рокера нашай краіны Дзядзькі 
Вані. Няхай выдатныя кампазі
тары  Алег  Елісеенкаў,  Макс 
Алейнікаў і іншыя напішуць ім 
рокпесні,  паставяць  ім  цуд
колерамузыку,  якую  я  бачыў 
на  розных  афіцыйных  мерап
рыемствах, а потым з дапамо
гай  дубінак  і  электрашокераў 
заганяюць  на  гэтыя  канцэрты 
моладзь”,  —  заявіў  у  звязку  з 
адменай  тура  лідар  “Ляпісаў” 
Сяргей Міхалок.

Музыкі  і  іх прадзюсары сц
вярджаюць,  што  адмена  кан
цэртаў  ажыццяўляецца  праз 
мясцовыя  выканкамы.  Туды 
запрашаюць  прадстаўнікоў 
гаспадарчых  суб'ектаў,  якія 
прадстаўляюць  пляцоўку  для 
канцэрта  ды  пад  пагрозай 
спынення  далейшай  дзейнас
ці зрываюць мерапрыемствы.

“Гэтымі забаронамі яны на
шкодзяць толькі сабе. На маім 
брэсцкім канцэрце магло пап
рысутнічаць 200 чалавек. Сён
ня ж пра існаванне ў Беларусі 
дзікунскіх  забарон  ведаюць 
ужо  мільёны  людзей  па  ўсім 
свеце”,  —  распавядае  карэс
пандэнту  “Тут  і  цяпер”  яшчэ 
адзін  фігурант  чорнага  спіса 
Зміцер Вайцюшкевіч.

…Цягам  дзвюх  гадзін  у 
“Графіці”  публіка  спявала  ра
зам  з  Вольскім  хіты  і  новыя 
песні. “Да новых сустрэч, — з 
аптымізмам  сказаў  на  разві
танне  лідар  “Крамбамбулі”, 
дадаўшы: “І не бойцеся прых
одзіць на канцэрты”. 

МІХАСЬ ДЭМСКІ 

БЕЛАРУСКІХ РОК-ІДАЛАЎ  
ВЫЦІСКАЮЦЬ У ПАДПОЛЛЕ

ЧОРНЫ СПІС У ДЗЕЯННІ

ЯКІЯ КАНЦЭРТЫ ЎЖО АДМЯНІЛІ
Нагадаем, што з 2004 па 2007 год у Беларусі ўжо існа-

валі чорныя спісы, якія забаранялі публічную дзейнасць 
найбольш вядомых рок-гуртоў на чале з "N.R.M.", "Крамай", 
"Палацам", "Нейра Дзюбелем".

Сёлета ў звязку з чорным спісам адменена ўжо сем канцэр
таў.

13 сакавіка. “Зза тэхнічных прычын” адменены канцэрт "Ля
піса Трубяцкога" ў Гомелі. 

17 сакавіка. Адміністрацыя рэстарана “Госці” абвясціла, што 
выступленне  “Крамбамбулі”  адмяняецца  “з  прычыны  хваробы 
вакаліста”, аб чым сам Лявон Вольскі даведаўся ад сяброў.

18 сакавіка. Адміністрацыя брэсцкага Тэатра лялек без тлу
мачэння прычын адмяніла канцэрт Змітра Вайцюшкевіча. 

20 сакавіка. Скасаваны выступ “Ляпіса” ў адным з клубаў Ма
гілёва. 

24 сакавіка. Мінскі клуб "Рэактар" адмовіў канцэртупрысвя
чэнню гурту "Нейра Дзюбель". Як адзначыў лідар роккалектыву 
Аляксандр Кулінковіч, іх выступ менавіта забаронены: "Кіраўніц
тва клуба выклікалі і прапанавалі выбіраць: альбо страта аран
датара, альбо страта клуба".

1, 2 красавіка. Кіраўніцтва “Рэактара” без уцямных прычын 
скасоўвае два канцэрты “Ляпісаў”, на якія даўно былі раскупле
ны ўсе квіткі. 

“КУЛЬТУРНЫ ГЕНАЦЫД” 
“У Беларусі адбываецца 

нейкі культурны генацыд. 
Я ведаю, што многія ця-
пер з'язджаюць на Захад — 
вучыцца, працаваць, бо не 
бачаць перспектыў у самой 
краіне. Насамрэч, усе гэтыя 
чорныя спісы можна працяг-
ваць да бясконцасці. Кожны 
разважлівы, інтэлігент-
ны чалавек любой прафесіі 
можа ўносіць сябе ў чорны 
спіс. Такіх, як мы, проста вы-
жываюць з краіны. Нам не да-
юць спяваць, іншым не даюць 
займацца мастацтвам, на-
вукай, бізнесам. І калі ад нас 
раней патрабавалася маў-
чанне, то цяпер нас адсюль 
проста выганяюць”. 

СЯРГЕЙ МІХАЛОК

 ДАРЭЧЫ

Адміністрацыйны квадратны будынак у глухім гаражным завулку наводдаль ад галоўнага прас-
пекта сталіцы. Якія тры месяцы назад тут месціўся адзін з выбарчых участкаў для галасавання на 
выбарах прэзідэнта. За ўцяжаранымі металічнымі дзвярыма ў холе — невялікая кавярня на 20 
сталоў з цеснай сцэнай пасярод. У такіх умовах цяпер змушаны выступаць беларускія рок-ідалы, 
якія яшчэ нядаўна збіралі шматтысячныя залы.

Цэнзура вярнулася ў поўным аб’ёме

З жыцця рэгіёнаў

“Сіндром” 19 снежня не 
дае спакою тым, хто яго 
спарадзіў — сілавым 
структурам самага разна-
га кшталту.

СЛЕДЧЫ ЭКСПЕРЫМЕНТ
Па  “справе  19  снежня”  аб

ласны  цэнтр  наведалі  афіцэ
ры  (у  цывільным,  зразумела) 
з ваеннай контрразведкі. Яны 
выклікалі  да  сябе  на  гутарку 
ў  будынак  КДБ  магілёўскую 
грамадскую  актывістку  Хрыс
ціну  Шацікаву,  якая  некаль
кімі  днямі  раней  перадала  ў 
пракуратуру здымкі са свайго 
лічбавага  фотаапарата,  што 
былі  зроблены  падчас  “штур
му”  Дома  ўрада  вечарам  19 
снежня.  Дарэчы,  спн.  Хрысці
на  свядома  падзялілася  гэты
мі  здымкамі  з  праваахоўнай 
інстанцыяй  менавіта  таму, 
што  пераканана:  гэтыя  здым
кі  сведчаць  пра  тое,  што  на 
дзверы  ўрадавага  будынка 
кідаліся  не  апазіцыянеры,  а, 
як  гаворыцца  на  міліцэйскім 
жаргоне,  “неўстаноўленыя 
асобы”. Афіцэры ваеннай раз
ведкі паводзілі сябе з Хрысці
най  ветліва  і  стрымана,  нават 
пачаставалі яе абедам.  Іх рас
пыты пра тое, што чула і бачы
ла  актывістка  (дарэчы,  раней 
сталічны  суд  пакараў  яе  ад
паведным  адміністрацыйным 
арыштам “за ўдзел у недазво
леным  мерапрыемстве”)  пра
цягваліся ўвесь дзень.

Гэты  дзень  умясціў  у  сябе 
і  “следчы  эксперымент”,  бо 
магілёўскі  Дом  Саветаў,  як 
вядома,  ёсць  практычна  ар
хітэктурнай  копіяй  мінскага 
Дома  ўрада.  Пад  позіркамі 
здзіўленых мінакоў (суправад
жэнне  Хрысціны  практычна 
выглядала  канвоем)  маладая 
жанчына  паказвала,  дзе  стая
ла  і  чаму  менавіта  ў  той,  а  не 
ў нейкі іншы момант націскала 
на  затвор  фотаапарата,  і  г.д. 
Потым  яшчэ  некалькі  гадзін 
(!)  спатрэбілася  на  складанне 
пратакола  эксперымента.  Ця
пер  жа  спн.  Хрысціну  гэтая  ж 
ваенная  разведка  выклікае  ў 
Мінск  (праўда,  абяцае  апла
ціць дарогу).

А дома ў Хрысціны двое сы
ноўшкольнікаў,  якія,  дарэчы, 
у  той  “эксперыментальны” 
дзень  былі  прадастаўлены 
самі сабе і чакалі маці ад рані
цы, калі яе выклікалі ў КДБ, да 
позняга  часу.  А  ў  прыгарад

ным мястэчку жыве адзінокая 
маці,  немаладая  жанчына, 
якую  Хрысціне  выпадае  на
ведваць не так часта, як хаце
лася б…

САКРЭТНЫ СУД
Удзень  у  горадзе  знік  ма

гілёўскі  журналіст  Алесь 
Асіпцоў,  які  ішоў  на  сустрэчу 
з  калегамі.  Раней  такога,  каб 
Алесь  не  прыйшоў  некуды, 
паабяцаўшы  гэта  зрабіць, 
ніколі  не  здаралася.  Да  таго 
ж  і  ягоны  мабільны  тэлефон 
раптам стаў “недасягальным”. 
Засталося толькі сказаць, што 
адбылося  гэта  напярэдадні 
Дня Волі...

Калегі  аператыўна  кінуліся 
на  пошукі,  аднак  ні  ў  міліцыі, 
ні  ў  ізалятары  часовага  ўтры
мання, ні ў судзе пра сп. Асіп
цова  ніхто  не  чуў.  Можаце 
сабе  ўявіць,  што  пры  гэтым 
думалі  родныя  (жонка  і  дзве 
дачкішкольніцы) і калегі, якія 

пад  вечар  таго  ж  дня  змаглі 
праз  свае  крыніцы  дакладна 
ўстанавіць  факт  затрымання 
Алеся  Асіпцова  міліцэйскім 
патрулём.

І толькі познім вечарам ста
ла  вядома,  што  калегу  ў  той 
самы  дзень  (але  па  сканчэнні 
“працоўнай  часткі  распарад
ку  дня”,  бо  ішла  19я  гадзіна) 
“даставілі”  ў  Ленінскі  суд,  дзе 
суддзя  Станіслаў  Шандаровіч 
у  адсутнасці  праваабаронцаў 
і  калег,  родных  дый  выпадко
вых грамадзян даў журналісту 
трое  сутак  адміністрацыйнага 
арышту  “за  дробнае  хуліганс
тва”,  якое,  згодна  з  пратако
лам  затрымання,  “праявілася 
ў  парушэнні  грамадскага  па
радку  праз  здзяйсненне  нату
ральных  патрэб”.  Магілёўскі 
незалежны  журналіст  Алесь 
Асіпцоў,  вядомы  ў  прафесій
ным  коле,  грамадскім  асярод
дзе, сярод суседзяў і шматлікіх 
знаёмых як выхаваны, стрыма
ны  і  прынцыповы  ў  пытаннях 
паводзін  і маралі чалавек, нія
кім  чынам  не  мог  зрабіць  тое, 
што яму інкрымінавалі напярэ
дадні 25 сакавіка. А сапраўднай 
прычынай  “сакрэтнага  суда” 
магла стаць мясцовая ўладная 
боязь таго, што свабодны жур
наліст  выкарыстае  магчымас
ць  занатаваць  у  Дзень  волі  на 
дыктафон  і  ў  нататнік  і  зняць 
на фотаапарат падзеі, што мелі 
адбыцца (і адбыліся!) у Магілё
ве на чарговую гадавіну абвяш
чэння  Беларускай  Народнай 
Рэспублікі.

ВІКТАР ВОЙТ

МАГІЛЁЎСКІХ АКТЫВІСТАЎ ЧАСТУЮЦЬ 
БЯСПЛАТНЫМІ АБЕДАМІ І…СУТКАМІ

Адразу трынаццаць жыхароў горада 
Слоніма Гродзенскай вобласці пакінулі 
сваю малую радзіму і пераехалі жыць  у 
невялікі гарадок Канады. 

Сямъя  Турук  была  самай  вялікай  у 
Слоніме,  у  іх  на  выхаванні  —  11  дзяцей: 
шэсць  хлопчыкаў  і  пяць  дзяўчынак.  Са
маму  старэйшаму  дзіцяці  ў  сям’і  Турук 
нядаўна споўнілася 20 гадоў, самаму ма
лодшаму – тры.

Галава  сям’і  Аляксей  Турук  працаваў 
на  кардоннапапяровым  заводзе  “Аль
бярцін”.  Дзіяна  Турук,  маці,  амаль  увесь 

час знаходзілася ў адпачынку па догляд
зе дзяцей. За выхаванне 11ці малых яна 
была  ўзнагароджана  ордэнам  Маці  ад 
прэзідэнта Беларусі.

Для  таго,  каб  купіць  квіткі  да  Паўноч
най Амерыкі, сям’і Турук давялося прада
ць свой двухпавярховы дом. Шлях у адзін 
канец  абышоўся  ўжо  былым  слонімцам 
амаль у 20 тысяч долараў.

Па нашай інфармацыі, сям’я Турук вы
рашыла  з’ехаць  у  Канаду,  прывабіўшыся 
інфармацыяй  аб  тым,  што  ў  гэтай  краіне 
вельмі добра падтрымліваюць шматдзет
ныя сем’і.

ВОЛЬГА ШЫЛА

СА СЛОНІМА З’ЕХАЛА САМАЯ ВЯЛІКАЯ СЯМ’Я

Гэтая сям'я палічыла, што за мяжой 
жыць лепш

Бясплатны абед бывае толькі ў…

Вядомы блогер Дзмітры 
Галко (budzimir) аб’явіў 
бестэрміновую галадоўку, 
патрабуючы вызвален-
ня палітвязняў. У сваю 
чаргу, палітвязень Мікіта 
Ліхавід сваёй галадоўкай 
пратэстуе супраць, як 
ён лічыць, незаконнага 
прысуду ў адносінах да 
сябе.
“НЕ ХАЧУ ПРОСТА  
ШЧОЎКАЦЬ  
ДЗЮБАЙ У ЖЖ”

30  сакавіка  ў  сваім  бло
гу  былы  пазаштатны  суп
рацоўнік  «Радыё  Свабода» 
Дзмітры  Галко,  вядомы  пад 
імем  Будзімір,  пачаў  бестэр
міновую  галадоўку  пратэс
ту,  патрабуючы  вызвалення 
палітвязняў.  «Не  магу  пара
нейшаму  пасіўна  назіраць  за 
палітычным  бязмежжам,  што 
існуе ў маёй краіне, абмяжоў
ваючыся  шчоўканнем  дзюбай 
у жэжэ», — напісаў ён у сваім 
блогу.

Заяву  Будзіміра  ў  байнэце 
сустрэлі  парознаму.  Блогер 
pessimist2006  назваў  Будзімі
ра  смяротнікам,  заклікаўшы 
інтэрнаўтаў  давесці  да  шыро
кага кола людзей, найперш да 
ўлад, усю сур’ёзнасць сітуацыі. 

«Улічваючы,  што  гэтую  зб
рою слабых да яго ў Беларусі 
апашлілі і ператварылі ў блаз
ніцу  ўсялякія  блазны  і  вырад
кі, ён  смяротнік. Каб давесці, 
што  ён  не  блазан,  яму  давяд
зецца памерці.

Адзінае,  што  мы  можам 

зрабіць  у  гэтай  сітуацыі,  гэта 
даводзіць да ўсіх (і асабліва да 
ўлад), што ён не жартуе. І што 
гатовы  памерці  за  сваё  пат
рабаванне.  Гэта  адзіны  шанц 
выратаваць  яму  жыццё»,  — 
піша pessimist2006. Яго заклік 
падхапілі беларускія блогеры, 
пачаўшы  перадрукоўваць  у 
сваіх  дзённіках  інфармацыю 
пра ўчынак Будзіміра.

У  каментарах  да  свайго 
допісу  Будзімір  кажа,  што  яго 
натхніла ірландская галадоўка 
1981  г.  У  гутарцы  з  карэспан
дэнтам  «Нашай  Нівы»  блогер 
пацвердзіў,  што  ён  насамрэч 
сур’ёзна  настроены  ісці  да 
канца.  Цяпер  ён  знаходзіцца 
дома,  галадоўку  трымае  мок
рую,  бо  сухая    гэта  «занадта 
хутка».

Ён расказаў, што пакуль не 
агучваў сваю акцыю паза бло
гам. 

«Зараз  я  збіраюся  канкрэ
тызаваць  свае  патрабаванні, 

звузіць  іх  да  нейкай  пэўнай 
праблемы. Тым больш што па
чаў  галадоўку  Мікіта  Ліхавід. 
Я думаю, што далучуся да яго 
і буду патрабаваць яго вызва
лення».

Будзімір мяркуе, што адна
часовая  галадоўка  некалькіх 
чалавек дасць больш плёну.

Блогер  прызнае,  што 
дыскрэдытацыя  галадоўкі  ў 
Беларусі  як  спосабу  пратэсту 
—  гэта  амаль  медычны  факт. 
Але  рэзервы  яшчэ  ёсць,  як  і 
прыклады  таго,  што  часткова 
галадоўка  як  акцыя  пратэсту 
дае  магчымасць  дасягнуць 
чаканага эфекту. Будзімір пры 
гэтым  прыводзіць  прыклады 
галадоўкі  вернікаў  царквы 
«Новае жыццё» ў 2006 годзе  і 
кандыдата ў прэзідэнты Аляк
сандра  Казуліна  ў  час  зняво
лення ў калоніі.

«Мая перавага ў тым, што я 
не палітык. Мяне цяжка звіна
ваціць у  імкненні прыцягнуць 

такім чынам да сябе ўвагу», — 
падкрэсліў Будзімір.

Дзмітры  Галко  нарадзіўся 
ў  1979  г.  у  Мінску.  19  снежня 
2010 г. узяў удзел у акцыі пра
тэсту, быў затрыманы і адсяд
зеў 10 сутак адміністрацыйна
га арышту. 25 сакавіка ў сваім 
блогу  паведаміў  пра  сыход  з 
«Радыё  Свабода»,  дзе  праца
ваў пазаштатна аглядальнікам 
беларускіх блогаў.

“АДЧУВАЎ БОЛЬШ  
СВАБОДНЫМ, ЧЫМ  
СУДДЗЯ І ПРАКУРОР”

Пра  галадоўку  Мікіта  Лі
хавід  паведаміў  сваёй  маці 
Алене Ліхавід падчас спаткан
ня, якое адбылося раніцай 31 
сакавіка  ў  мінскім  ізалятары 
на вуліцы Валадарскага.

«Сказаў,  што  пачынае  га
ладоўку  супраць  прысуду,  які 
лічыць  незаконным,  і  настой
вае  на  яго  адмене.  Патрабуе, 
каб  сведка,  які  даваў  супраць 
яго паказанні, назваў тых, хто 
прымушаў  яго  лжэсведчыць. 
Яшчэ сказаў, што на судзе ад
чуваў сябе больш свабодным, 
чым суддзя, пракурор і пацяр
пелыя.  Падрабязнасці  паве
дамлю  пазней»,  —  распавяла 
«Свабодзе» Алена Ліхавід.

29  сакавіка  суддзя  Пар
тызанскага  раённага  суда 
Наталля  Пыкіна  прызнала 
20гадовага актывіста руху «За 
свабоду»  Мікіту  Ліхавіда  віна
ватым ва ўдзеле ў масавых не
парадках 19 снежня і асудзіла 
на тры з паловай года калоніі 
ўзмоцненага  рэжыму.  Сваякі 
Мікіты Ліхавіда адразу заявілі, 
што разам з адвакатам ён буд
зе абскарджваць прысуд. 

Будзімір вырашыў, што блог цяпер – гэта вельмі мала


